
1. Իրավական ակտի ընդունման անհրաժեշտությունը (նպատակը)
ՀՀ ֆինանսների նախարարությունում (այսուհետ՝ Նախարարություն)  գործող ապարատածրագրային կոմպլեքսի հաշվողական ենթահամակարգերի ավելի բարձր արտադրողականությամբ նոր սերնդի սերվերներով փոխարինելու հնարավորության ստեղծում:

2. Ընթացիկ իրավիճակը և խնդիրները
Ռուսաստանի Դաշնության կողմից տրամադրված դրամաշնորհային միջոցների հաշվին 19.09.2017թ.-ին հայտարարված մրցույթի արդյունքում Նախարարության և «Ստեպ Լոջիկ Յուգ» ՍՊԸ-ի (այսուհետ՝ Կատարող) միջև 2017թ.-ի նոյեմբերի 16-ին կնքվել է պետության կարիքների համար վիրտուալացված հաշվողական համակարգի ապարատա-ծրագրային կոմպլեքսի նախագծման, մատակարարման և ներդրման ծառայությունների մատուցման պետական գնման N ՀՀ ՖՆ-ԲՄԾՁԲ-17/3 պայմանագիր (այսուհետ՝ Պայմանագիր): Պայմանագրի արժեքը կազմել է 617,841,223 դրամ, որից ք. Երևանի համար նախատեսված հաշվողական համակարգի արժեքը 195,561,717 դրամ, ք. Դիլիջան՝ 143,405,486 դրամ, հարակից սերվերներ և սարքավորումներ՝ 278,874,020 դրամ: Պայմանագրի կատարման գործընթացը բաժանված է փուլերի: Այդ փուլերը համառոտ կարելի ենթարկել հետևյալ դասակարգման. 1) Սարքավորումների մատակարարում, 2) տեղադրում և ինտեգրում, 3) փորձարկում և շահագործման հանձնում, 4) շահագործման՝ Պայմանագրով կանխորոշված ժամկետում փոխարինում նոր սերնդի սարքավորումներով/համակարգերով, 5) փոխարինված սարքավորումների/համակարգերի ինտեգրում, փորձարկում և շահագործման հանձնում, 6) մատակարարման պահից համակարգերի սպասարկում: Ըստ էության, Կատարողի կողմից կատարվել են վերոնշյալ միջանկյալ պարտավորությունները (բացառությամբ 4-րդ կետի), և որպես վերջնարդյունք Նախարարության կողմից շահագործվում է վիրտուալացված հաշվողական համակարգի ապարատա-ծրագրային կոմպլեքսը: Նշվածով պայմանավորված, հարակից սերվերների և սարքավորումների մասով կատարողի կողմից մատուցված ծառայությունները Նախարարության կողմից ընդունվել են և վճարումները 278,874,020 դրամի չափով կատարվել են, չկատարված և չվճարված է մնացել 338,967,203 դրամի չափով՝ նոր սերնդի համակարգերի/սարքավորումների մատակարարման գծով առկա պարտավորությունը: Պայմանագրի համաձայն՝ կատարողը մատակարարել և ներդրել է վիրտուալացված հաշվողական համակարգի ապարատա-ծրագրային կոմպլեքս, որը, ըստ պայմանագրի, պետք է անցներ 12-ամսյա փորձնական պրակտիկ կիրառում (այսուհետ՝ Փորձնական փուլ): Ըստ պայմանագրի 2.4.6 ենթակետի՝ փորձնական փուլի 9-րդ ամսում Կատարողը պարտավոր էր իր հաշվին տեղադրված հաշվողական ենթահամակարգերը (ք. Երևանում գտնվող հաշվողական համակարգ և ք. Դիլիջանում գտնվող հաշվողական համակարգ) փոխարինել նոր սերնդի 2018 թվականի սարքավորումներով, այնուհետև դրա դիմաց վարձատրվեր: Ընդ որում, մատակարարումը պետք է իրականացվեր ըստ Gartner Magic Quadrant 2016 Leaders աղյուսակում (այսուհետ՝ Աղյուսակ) ներառված ապրանքանիշի լուծման՝ Պայմանագրի հավելվածի ցանկ 1-ին համապատասխան: 2019 թվականին Կատարողի կողմից ներկայացվել է ք. Երևանում գտնվող հաշվողական համակարգի փոխարինման առաջարկ, սակայն նշված առաջարկը չի ընդունվել, քանի որ փոխարինման համար ներկայացված սարքավորումների ապրանքանիշը չի համապատասխանել Պայմանագրի հավելվածին կից 1-ին Ցանկում նշված սարքավորումների ապրանքանիշներին: Բացի այդ, Կատարողի կողմից չի ներկայացվել ք. Դիլիջանում գտնվող հաշվողական համակարգի փոխարինման առաջարկ: Ըստ Կատորղի, վերջինս չի կարողացել կատարել 2.4.6 ենթակետի պայմանները, քանի որ՝ 1) համաձայն արտադրող ընկերության պաշտոնական նամակի՝ նոր մոդելային շարքում (սկսած 2018թ.-ի դեկտեմբերից) հնարավոր չէ ընտրել պայմանագրով սահմանված տեխնիկական պարամետրերին համապատասխանող մոդելներ, ուստի Կատարողի կողմից ներկայացվել են սարքավորումներ, որոնք չնայած նրան, որ ունեն նախատեսվածից ավելի բարձր արտադրողականություն (ըստ ներկայացված պարամետրերի), սակայն ապրանքանիշը (Lenovo) որպես առանձին լուծում ուղղակիորեն ներառված չի եղել Պայմանագրի Հավելվածի 1-ի 2.1 կետով նախատեսված՝ Gartner Magic Quadrant 2016 Leaders աղյուսակի ապրանքանիշների ցանկում, 2) ըստ կատարողի, քաղաք Դիլիջանում տեղադրված սերվերային համակարգի փոխարինման պահանջ Պայմանագրով սահմանված չէ: Նշված հարցերի կարգավորման շուրջ 2019 թվականից ի վեր Նախարարության և Կատարողի միջև կազմակերպվել և անցկացվել են բազմաթիվ հանդիպումներ և քննարկումներ: Հարկ ենք համարում ընգծել նաև, որ Պայմանագրի առաջին փուլի շրջանակում ներդրված սարքավորումները (ըստ Պայմանագրի փոխարինման և Կատարողին վերադարձման ենթակա) և դրանց միջոցով շահագործվող պետական նշանակության կարևորագույն համակարգերը (Գանձապետական գործառնական օր (LsOnline), էլեկտրոնային վճարումների և փոխանցումների համակարգի ( BankMail, LsFinance ) Պետական պարտքի գրանցման և կառավարման (DMFAS), Էլեկտրոնային աճուրդների համակարգ (eauction.armeps.am) Գանձապետական հաշիվների էլեկտրոնային կառավարման (clienttreasury),բյուջեի պլանավորման (LsBudget) և այլն) գործում են տվյալ ապարատածրագրային կոմպլեքսի հիման վրա և մինչ այժմ գործում են անխափան և սպասարկվում են Կատարողի կողմից: Անհրաժեշտ է նշել, որ վերոնշյալ համակարգերը ապահովում են ՀՀ օրենսդրությամբ ՀՀ ֆինանսների նախարարությանը վերապահված լիազորությունների կատարումը, որոնց օգտատեր են հանդիսանում նաև ՀՀ-ում սահմանված բյուջետային բոլոր կարգադրիչները:  Նշված հանգամանքը հաշվի առնելով, ինչպես նաև նկատի ունենալով այն հանգամանքը, որ, ըստ էության, Պայմանագրի առարկա հանդիսացող ծառայությունները մատուցվում են և գնահատելով, որ Պայմանագրի լուծումը կարող էր հանգեցնել Նախարարությունում գործող վերոնշյալ տեղեկատվական համակարգերի աշխատանքի խափանմանը՝ դրանով իսկ վտանգելով պետական կառավարման համակարգի բնականոն գործունեությունը՝ շարունակաբար Կատարողի մասնակցությամբ կազմակերպվել են հանդիպումներ, որպեսզի կարգավորվեն Պայմանագրի կատարման փուլում առաջացած խնդիրները: Հաշվի առնելով, որ տեղադրված և շահագործվող սակայն չփոխարինված սերվերային համակարգի սպասարկման ժամկետը լրանում է 2023 թվականի փետրվար-մարտ ամիսներին, Կատարողի հետ հերթական անգամ կազմակերպված քննարկման ժամանակ կրկին կարևորվել է Պայմանագրի ամբողջական կատարման հանգամանքը, որի շրջանակում Կատարողի կողմից ներկայացվել է խնդրի լուծման առաջարկ (առաջարկի մանրամասները ներկայացված են սույն փաստաթղթով): 
Բացի այդ, հարկ է նշել, որ ՀՀ ֆինանսների նախարարության կողմից շահագործվում են նաև Հայաստանի Հանրապետության էլեկտրոնային գնումների (ARMEPS) և Գնումների պլանավորման և պայմանագրերի կառավարման (ARMEPS/PPCM) համակարգեր: Նշված համակարգերը սպասարկող ընկերության կողմից (Թիմ Սոլյուշնս ) պարբերաբար ստացվում են ահազանգեր, առ այն, որ համակարգերի սերվերները (որոնք շահագործվում են 2011 թվականից) գտնվում են ոչ այնքան բարվոք վիճակում և ֆիզիկապես մաշված են, ինչի հետևանքով կարող է խափանվել ամբողջ համակարգը և հանգեցնել էլեկտրոնային եղանակով տարեկան իրականացվող գնման մոտ 7500-8000 ընթացակարգերի ձախողմանը: Որպես խնդրի կարգավորման համակարգային լուծում, սպասարկող կազմակերպության կողմից առաջարկվում է Հայաստանի Հանրապետության էլեկտրոնային գնումների (ARMEPS) և Գնումների պլանավորման և պայմանագրերի կառավարման (ARMEPS/PPCM) համակարգերի անխափան աշխատանքի ապահովման համար ձեռք բերել նոր սերվերային համակարգ: Նշված հարցի քննարկման շուրջ ևս ՀՀ ֆինանսների նախարարությունում անցկացվել են հանդիպումներ, որոնց շրջանակում տրամաբանական է գնահատվել այդ համակարգերի շահագործումը ապահովող սերվերային տնտեսության արդիականացման առաջարկը:

3. Տվյալ բնագավառում իրականացվող քաղաքականությունը
Նախագծի ընդունմամբ տվյալ բնագավառում ներկայումս իրականացվող քաղաքականության փոփոխություն չի նախատեսվում:

4. Կարգավորման նպատակը և բնույթը
Պայմանագրի կատարման փուլում առաջացած խնդիրները կարգավորելու նպատակով Կատարողի կողմից Նախարարություն է ներկայացվել առաջարկությունների փաթեթ՝ հետևյալ բովանդակությամբ.
Կատարողը պատրաստակամություն է հայտնել  լիարժեք կատարել 16.11.2017թ. կնքված ՀՀ ՖՆ-ԲՄԾՁԲ-17/3 պայմանագրով ստանձնած պարտավորությունները՝ փոխարինել ք.Երևանում և ք.Դիլիջանում տեղադրված հաշվողական կենտրոններում գտնվող ներկայումս շահագործվող սարքավորումները՝ մատակարարելով սույն որոշման N 1 հավելվածում նշված սարքավորումներ՝ ըստ Gartner Magic Quadrant 2016 Leaders աղյուսակի ապրանքանիշների կամ այդ ապրանքանիշերի կողմից սերտիֆիկացված/հավաստագրված ապրանքանիշերի: Տվյալ դեպքում, «Lenovo» ապրանքանիշը, համաձայն «Gartner Magic Quadrant 2016 Leaders» աղյուսակում առաջատար հանդիսացող «Nutanix» ընկերության նամակի հանդիսանում է վերջինիս կողմից հավաստագրված ընկերություն և վերջինիս սարքավորումները օգտագործովում է ծրագրային լուծումների մեջ (նշվածը հետագայում հաստատվել է նաև Համաշխարհային բանկի կողմից): Բացի այդ, փոխարինվող սարքավորումները հետ վերցնելու փոխարեն Կատարողը պարտավորվել է դրանք նվիրաբերել ՀՀ կառավարությանը՝ ՀՀ ֆինանսների նախարարության հետագա կարիքների բավարարման նպատակով: Ընդ որում, եթե գործող համակարգերի սպասարկման ժամկետը լրանա ավելի շուտ, քան հնարավոր նոր մատակարարման ժամկետը, Կատարողը պարտավորվում է գործող համակարգերը սպասարկել այնքան ժամանակ, որքան կպահանջվի նոր համակարգերի մատակարարման, տեղադրման, շահագործման և դրանք Նախարարության կողմից ընդունման համար:  
Նկատի ունենալով, որ ՀՀ ՖՆ-ԲՄԾՁԲ-17/3 պայմանագրի կատարման ժամկետը լրանում է 2023 թվականի փետրվար-մարտ ամիսներին՝ այդ թվում պայմանագրի շրջանակում մատակարարված ծրագրա-ապարատային համակարգերի/սարքավորումների սպասարկման ժամկետները, Կատարողը պատրաստակամություն է հայտնել նաև վերոնշյալ առաջարկի ընդունման պարագայում, առանց լրացուցիչ ֆինանսական միջոցների ևս 3 տարի ժամկետով սպասարկել նոր տեղադրվելիք սարքավորումները:  
Վերոնշյալ առաջարկությունները կյանքի կոչելու նպատակով՝ Կատարողը պատրաստակամություն է հայտնել վճարելու Պայմանագրով նախատեսված տուգանքը՝ 3,089,206 դրամ, Պայմանագրի ապահովման գումարը՝ 61,784,122 դրամ (Պայմանագրի գնի 10 տոկոս), սակայն իր կողմից ստանձնած պարտավորությունները կատարումը հնարավոր դարձնելու համար Կատարողը խնդրել է ազատել Պայմանագրով նախատեսված և չմատակարարված չափով հաշվարկվող տույժերից (01.12.2022 թվականի դրությամբ 218,464,362 դրամ): 
Հաշվի առնելով Նախարարությունում առկա կարողությունները, ներկայացված առաջարկի գնահատման համար մասնագիտական կարծիք ստանալու նպատակով ՀՀ ֆինանսների նախարարությունը դիմել է Համաշխարհային բանկին և ըստ էության ստացել է դրական կարծիք առաջարկվող սարքավորումների վերաբերյալ (ՀԲ նամակը կցվում է):
[bookmark: _GoBack]Վերոգրյալի ամփոփմամբ, հիմնվելով Համաշխարհային բանկի կողմից ներկայացված մասնագիտական եզրակացության վրա, կարելի է արձանագրել, որ առաջարկվող սարքավորումները կարող են համապատասխանել պայմանագրի պահանջներին և բավարարել Պատվիրատուի կարիքը:  Բացի այդ, կարելի է արձանագրել, որ Պայմանագրով նախատեսված արժեքներով Պատվիրատուն հնարավորություն է ստանում տնօրինել երկու համակարգի փոխարեն կրկնակի՝ չորս համակարգեր, որոնցից երկուսը առաջարկի ընդունման պարագայում ուղղվելու են Պայմանագրով սահմանված կարիքների բավարարմանը, իսկ մյուս երկուսը Նախարարության մոտ առաջացած նոր կարիքի բավարարմանը (պետական գնումների համակարգի մասով, այդպիսով ձեռնպահ մնալով նոր սերվերներ ձեռքբերելուց), ընդ որում, Կատարողը պարտավորվում է տեխնիկական/ապարատային մասով սպասարկել նաև նվիրատվությամբ ՀՀ-ին անցնող և պետական գնումների համակարգի շահագործման համար հանձնվող սարքավորումները և պայմանագրային արժեքի սահմաններում ևս երեք տարի ժամկետով սպասարկել նոր համակարգերը: 
Ամբողջ վերոգրյալի ամփոփմամբ և նպատակ ունենալով ապահովել Համակարգի անխափան և անընդհատ աշխատանքը, խուսափելով այնպիսի գործողություններից, որոնք կարող են հանգեցնել պետական նշանակություն ունեցող համակարգերի խափանմանը և դրա հետևանքով առաջացող ռիսկերին, առաջարկվում է ՀՀ կառավարության հավանությանը ներկայացնել նախագիծ՝ հետևյալ հիմնական կետերով.
1) Թույլատրել Կատարողին մատակարարել որոշման N 1 հավելվածում նշված սարքավորումները,
2) Կասեցնել Պայմանագրի 5.3-րդ կետով սահմանված Կատարողի նկատմամբ հաշվարկվող տույժերի հաշվարկը և որոշումից բխող Պայմանագրով սահմանված բոլոր պարտավորությունների ամբողջական կատարման դեպքում զիջել դրանք: Ընդ որում, որոշման 3-րդ կետով սահմանված ժամկետում ապրանքների չմատակարարման դեպքում տույժերը հաշվարկվում են նաև կասեցման ժամանակահատվածի համար:
3) Ընդունել ի գիտություն, որ Կատարողից գանձվելու է Պայմանագրով նախատեսված տուգանքը՝ 3,089,206 դրամ գումարի չափով, Պայմանագրի ընդհանուր գնի 10 տոկոսը կազմող և որպես Պայմանագրի ապահովում ներկայացված գումարը՝ 61,784,122 դրամ: Ընդ որում, նշված գումարները հաշվանցվում են ապրանքների մատակարարման և/կամ ծառայության մատուցման արդյունքում Կատարողին վճարման ենթակա գումարների հետ:
4) Որոշման N 1 հավելվածում ներառված ապրանքների մատակարարման ժամկետ սահմանել Պայմանագրում համապատասխան փոփոխություններ կատարելու մասին համաձայնագիրը կնքելուց հետո 6 ամիս, իսկ տեղադրված համակարգի Երաշխիքային սպասարկման ժամկետ սահմանել համակարգը տեղադրելուց և պատվիրատուի կողմից ընդունվելուց հետո 3 տարի: Ընդ որում,  Կատարողը մինչև նշված ժամկետում մատակարարում կատարելը,  շարունակում է ապահովել Պայմանագրի շրջանակում ներդրված և փոխարինման ենթակա, սակայն չփոխարինված համակարգերի սպասարկումը: 
5) Որոշման 3-րդ կետով նախատեսված համաձայնագրի կնքման նախապայման է հանդիսանում Կատարողի կողմից Պայմանագրի չկատարված գնի՝ 338,967,203 դրամի, 20 (քսան) տոկոսի չափով սահմանված կարգով պայմանագրի ապահովման ներկայացումը՝ բանկային երաշխիքի կամ կանխիկ փողի ձևով:
6) Ընդ որում, Պայմանագրի ապահովման 10 (տասը) տոկոսը Կատարողին վերադարձվում է որոշման 3-րդ կետով սահմանված ժամկետում մատակարարումներ կատարելուց և դրանք պայմանագրով սահմանված կարգով Պատվիրատուի կողմից ընդունվելուց հետո 10 աշխատանքային օրվա ընթացքում: Պայմանագրի ապահովման մնացած 10 (տասը) տոկոսը Կատարողին վերադարձվում է Կատարողի կողմից Պայմանագրով (համաձայնագրով) սահմանված ողջ ծավալով պարտավորությունների կատարման  և դրանք Պատվիրատուի կողմից սահմանված կարգով ընդունվելուց հետո՝ 10 աշխատանքային օրվա ընթացքում:
7) Որպես նվիրատվություն Հայաստանի Հանրապետությանը ընդունել որոշման N 2 հավելվածում նշված գույքը և այն ամրացնել Հայաստանի Հանրապետության ֆինանսների նախարարությանը:

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը կապված չէ ռազմավարական փաստաթղթերի հետ:

6. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Նախարարության կողմից:

7. Ակնկալվող արդյունքը
Նախարարությունում գործող ապարատածրագրային կոմպլեքսի արդիականացում,  հաշվողական ենթահամակարգ 3 տարի լրացուցիչ երաշխիքային սպասարկում, լրացուցիչ հաշվողական և տվյալների պահեստավորման հզորություն (Նախարարության անհատույց հատկացվելիք գործող ապարատածրագրային կոմպլեքսի հաշվողական ենթահամակարգեր տեսքով) և դրանց միջոցով Հայաստանի Հանրապետության էլեկտրոնային գնումների (ARMEPS) և Գնումների պլանավորման և պայմանագրերի կառավարման (ARMEPS/PPCM) համակարգերը սպասարկող սերվերային համակարգի արդիականացում:
